
03. 會曉講袂曉做 

 

有一个足愛歕雞胿的人，叫做阿華，佮誠濟生理人同

齊出海揣寶罟真珠。出海進前，阿華共眾人講行船佮航海

的方法，譬論講：佇咧大海行船，若搪著捲螺仔旋、暗礁

仔，抑是拄著風湧較大的時陣，應當愛按怎反應、按怎轉

踅，才會當甲船掠予牢。伊共眾人講：「入海駛船的祕訣，

我攏佮舵公學會曉矣，毋管是正讀抑是倒唸，我攏誠輪轉，

萬一有啥物代誌發生，我一定有法度應付，大家請放心！」

眾人聽著，攏誠信任阿華，抱著希望做伙出發。 

佇咧這隻商船駛入大海，舵公雄雄破病，突然間就往

生矣。這个時陣，阿華隨代替舵公來駛這隻船。無偌久，

怹（in7）拄好搪著捲螺仔旋，一時透流生狂湧，阿華大聲

唸伊學到的秘訣，轉踅向倒手爿兩輪、隨斡正手爿半輪，

倒爿、正爿一擺閣一擺，唸到伊家己嘛霧煞煞。這隻船猶

原佇大海咧踅玲瑯，無法度向前，嘛無法度離開，閣較免

講是去到揣寶罟真珠的所在。 

無人真正會曉駛船，閣搪著捲螺仔旋，落尾，真不幸，

船頂所有的人攏跋落海底淹死。這个阿華，一支喙糊瘰瘰，

講甲喙角全泡，𠢕講爾爾，正經叫伊做是無半撇，時到無

半步。 

世間人也是按呢，知影一寡仔道理，毋過無了解其中

的意義，食無三把蕹菜，就欲上西天。學一兩步就感覺家

己攏會曉矣，閣想欲教人。按呢烏白講、烏白教，好親像

故事當中的阿華，毋但無路用，閣較害，會害死所有的人。

學功夫是萬丈深坑，一世人嘛學袂透，面對學問，食一歲，

學一歲，咱應該謙虛，毋通像阿華同款，未曾未就先膨風，

一隻蝨母嗙甲水牛大。 

咱閣進一步講，知影方法、道理抑無夠，愛佇咧生活

當中實際來運用，先做予人看，再講予人聽，毋通做一个

半捅仔師。一个人喙內講腹肚枵，若干焦出一支喙講嘛是

袂當食飽；道理捌閣較濟，若無實行，親身體會，按呢就

親像完全袂曉的人仝款，「講」閣較濟嘛無彩工，「管」一

支長長，雙頭空阿雙頭空。 

